
ТВАР У ТВАР СА СМЕРЦЮ 
 

Заспець яго на рабоце не змог – Павел узяў за свой кошт водпуск. 

Пагоршылася здароўе, падышоў да кіраўніка мехатрада В. I. Семянькова і 

папрасіўся на часовы адпачынак. 

Той зразумеў маладога трактарыста. I паспагадаў: усё ж хлопец 

адслужыў у Афганістане і двойчы паранены. 

...Вярнуўся з вайсковай службы Павел Калядзёнак вясной мінулага 

года і адразу ўладкаваўся ў райаграпрамтэхніку. Далі яму трактар 

«Беларусь», на гэтым трактары ўчарашняму воіну давялося і кармы вазіць, і 

дапамагаць у гаспадарках у пару пасяўной. Асабліва вызначылася брыгада 

У. М. Вараб'ёва (а менавіта тут працаваў П. П. Калядзёнак) ў пару касавіцы. 

Добра папрацавалі ў калгасе «Рассвет», нямала дапамаглі з нарыхтоўкай 

кармоў у калгасах «Расія» і імя Мічурына. 

Пасля перасадзілі Паўла на магутны Т-150К. «Цяжкавата», – шчыра прызнаўся той. А хіба 

лёгка з такой тэхнікай, калі ўвесь час, асабліва летам, у спёку, ён не можа працаваць у поўную сілу. 

Напамінаюць аб сабе былыя раны... «Падарваўся, калі ехаў, здаецца, на танку, – прыгадваюць 

Паўлавы таварышы па працы. – А так ён сапёр...» 

Няправільна кажуць: сапёр памыляецца толькі раз. Аднак усё адно дорага каштуе гэта 

памылка. Ці памылка толькі гэта? Хутчэй за ўсё такія, як Павел, як шмат нашых маладых юнакоў, 

якім няма і дваццаці, такія вось юнакі змаглі ўжо тварам у твар сустрэцца са смерцю, паглядзець 

ёй у вочы. I паламаныя лёсы іх, гэтыя вось вымушаныя водпускі за свой кошт – усё гэта на 

ганебным рахунку вырадкаў-душманаў, якія прагнуць вяртання ранейшай пары, калі народ 

задыхаўся ад бяспраўя і голаду. 

Такія, як Павел Калядзёнак, сталі ў абарону заваёў афганскага народа. I яны – у пашане. 

